
ສາທາລະນະລັດ ປະຊາທິປະໄຕ ປະຊາຊົນລາວ
ສັນຕິພາບ ເອກະລາດ ປະຊາທິປະໄຕ ເອກະພາບ ວັດທະນະຖາວອນ

ນາ​ຍົກ​ລັດ​ຖະ​ມົນ​ຕີ						                 ເລກ​ທີ               /ນຍ
				                          ນະ​ຄອນຫຼວງວ​ຽງ​ຈັນ, ວັນ​ທີ                 2021

ດຳ​ລັດ
ວ່າ​ດ້ວຍ​ການ​ຈັດ​ຕັ້ງ ແລະ ການ​ເຄື່ອນ​ໄຫວ
​ຂອງ ​ຄະນະ​ກຳມະການຄຸ້ມ​ຄອງ​ຫຼັກ​ຊັບ

· ອີງ​ຕາມ ກົດ​ໝາຍ​ວ່າ​ດ້ວຍ​ລັດ​ຖະ​ບານ ສະ​ບັບ​ເລກ​ທີ 04/ສ​ພ​ຊ, ລົງ​ວັນ​ທີ 08 ພະຈິກ 2016;
· ອີງຕາມ ​ກົດໝາຍ​ວ່າ​ດ້ວຍຫຼັກຊັບ ສະບັບເລກທີ 79/ສພຊ, ລົງວັນທີ​ 03 ທັນວາ 2019;
· ອີງ​ຕາມ ໜັງສື​ສະ​ເໜີ​ຂອງທະນາຄານແຫ່ງ ສປປ ລາວ ສະບັບ​ເລກທີ 09/ທຫລ, ລົງ​ວັນ​ທີ 18 ມັງກອນ 2021;
· ອີງ​ຕາມ ໜັງ​ສື​ສະ​ເໜີ​ຂອງ​ກະ​ຊວງ​ພາຍ​ໃນ ສະ​ບັບ​ເລກ​ທີ 56/ພນ, ລົງວັນທີ 23 ກຸມພາ 2021.

ນາ​ຍົກ​ລັດ​ຖະ​ມົນ​ຕີ ອອກ​ດຳ​ລັດ:

ໝວດ​ທີ 1 
ບົດ​ບັນ​ຍັດ​ທົ່ວ​ໄປ

ມາດ​ຕາ 1  ຈຸດ​ປະ​ສົງ
ດຳລັດ​ສະບັບ​ນີ້ ​ກຳນົດ​ທີ່​ຕັ້ງ, ພາລະ​ບົດບາດ, ​ໜ້າ​ທີ່, ຂ​ອບ​ເຂດ​ສິດ, ໂຄງ​ປະກອບ​ການຈັດ​ຕັ້ງ, ຫຼັກ ການ ​ແລ​ະ ​​ແບບ​ແຜນ​ວິທີ​ການ​ເຮັດ​ວຽກ​ຂອງ​ ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ​ເພື່ອ​​ເປັນບ່ອນອີງໃນການ ຈັດຕັ້ງ ແລະ ການເຄື່ອນໄຫວຂອງ ຄະນະກໍາມະການຄ້ມຄອງຫຼັກຊັບ ໃນການ ຄຸ້ມ​ຄອງ, ຕິດຕາມ ​ແລະ ກວດກາ​ ກ່ຽວກັບວຽກ​ງານ​ຫຼັກ​ຊັບ ໃຫ້​ມີ​ປະສິດທິ​ພາບ, ໂປ່ງໃສ ແລະ ຍຸຕິທໍາ ​ແນ​​ໃສ່​ເຮັດ​ໃຫ້ການ​ເຄື່ອນ​ໄຫວວຽກງານຫຼັກຊັບ ມີການພັດທະນາ​ຢ່າງ​ຕໍ່​ເນື່ອງ ​ແລະ ປະກອບ​ສ່ວນ​ເຂົ້າໃນ​ການພັດທະນາເສດຖະກິດ-ສັງຄົມ ຂອງ​ຊາດ. 

ມາດ​ຕາ 2  ທີ່​ຕັ້ງ ​ແລະ ​ພາ​ລະ​ບົດ​ບາດ
ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ຂຽນເປັນຕົວອັກສອນຫຍໍ້ “ຄຄຊ” ​ຂຽນເປັນ​ພາສາ​ອັງ​ກິດ​        “Lao Securities Commission” ຂຽນເປັນຕົວອັກສອນຫຍໍ້ “LSC” ແມ່ນ​ການຈັດ​ຕັ້ງ​ທີ່ບໍ່ປະຈໍາການ ຊຶ່ງເປັນການຈັດຕັ້ງສູງສຸດຂອງອົງການຄຸ້ມຄອງວຽກງານຫຼັກຊັບ, ມີ​ພາລະ​ບົດບາດ​ເປັນເສນາທິການໃຫ້ແກ່ລັດຖະບານໃນການຄຸ້ມຄອງວຽກງານຫຼັກຊັບຢ່າງລວມສູນ ແລະ ເປັນເອກະພາບ ​ໃນ​ຂອບ​ເຂດ​ທົ່ວ​ປະ​ເທດ. 
ໝວດ​ທີ 2
ໜ້າທີ່​ ແລະ​ ຂອບ​ເຂ​ດ​ສິດ

ມາດ​ຕາ 3  ໜ້າ​ທີ່
	ໜ້າທີ່ ຂອງຄະນະກໍາມະການຄຸ້ມຄອງຫຼັກຊັບ ມີດັ່ງນີ້້:
1. ປະຕິບັດນິຕິກໍາ ຂອງ ສະພາແຫ່ງຊາດ, ຄະນະປະຈໍາສະພາແຫ່ງຊາດ, ປະທານປະເທດ ແລະ ລັດ​ຖະ​ບານ ວາງອອກຢ່າງເຂັ້ມງວດ; 
2. ຄົ້ນຄວ້າ ​ສ້າງ ນະໂຍບາຍ, ແຜນ​ຍຸດ​ທະ​ສາດ, ກົດໝາຍ ແລະ ນິຕິກໍາໃຕ້ກົດໝາຍ ​ກ່ຽວ​ກັບ​ວຽກ​ງານ​ຫຼັກ​ຊັບ ​ເພື່ອ​ສະ​ເໜີ​ລັດຖະບານພິຈາລະນາ;
3. ໂຄສະນາ ເຜີຍແຜ່ ນະໂຍບາຍ, ແຜນຍຸດທະສາດ, ກົດໝາຍ, ລັດຖະບັນຍັດ, ດໍາລັດ ແລະ ລະ​ບຽບ​ການ ກ່ຽວກັບວຽກງານຫຼັກຊັບ; 
4. ຕິດຕາມການຈັດຕັ້ງປະຕິບັດ ນະໂຍບາຍ, ແຜນຍຸດທະສາດ, ກົດໝາຍ, ລັດຖະບັນຍັດ ແລະ ດໍາລັດ ກ່ຽວກັບວຽກງານຫຼັກຊັບ ໃນແຕ່ລະໄລຍະ ເພື່ອລາຍງານລັດຖະບານ;
5. ຮັບຮອງ​ລະ​ບຽບການ ເປັນຕົ້ນ ຂໍ້ຕົກລົງ, ຄໍາສັ່ງ, ແຈ້ງການ, ຄໍາແນະນໍາ ແລະ ນິຕິກໍາອື່ນທີ່ກ່ຽວຂ້ອງ​ກັບ​ວຽກ​ງານ​ຫຼັກ​ຊັບ ຕາມ​ການສະ​ເໜີຂອງ​ ສຳນັກງານຄະນະກຳມະການຄຸ້ມຄອງ     ຫຼັກຊັບ; 
6. ຮັບຮອງ​ແຜນການເຄື່ອນໄຫວວຽກງານຂອງ ສໍານັກງານຄະນະກໍາມະການຄຸ້ມຄອງຫຼັກຊັບ ຕາມການສະເໜີຂອງສຳນັກງານຄະນະກຳມະການຄຸ້ມຄອງຫຼັກຊັບ; 
7. ພິຈາລະນາ ອະນຸຍາດ, ໂຈະ ແລະ ຍົກເລີກ ການອອກຈໍາໜ່າຍຫຼັກຊັບ ຕາມການສະເໜີຂອງ    ສໍານັກງານຄະນະກໍາມະການຄຸ້ມຄອງຫຼັກຊັບ;
8. ພິຈາລະນາ ອະນຸຍາດ, ໂຈະ ແລະ ຍົກເລີກ ການສ້າງຕັ້ງກອງທຶນ ເພື່ອການລົງທຶນ ຕາມການສະ  ເໜີຂອງ ສໍານັກງານຄະນະກໍາມະການຄຸ້ມຄອງຫຼັັກຊັບ;
9. ພິຈາລະນາ ອະນຸຍາດດໍາເນີນທຸລະກິດ, ໂຈະການດໍາເນີນທຸລະກິດ, ຖອນໃບອະນຸຍາດດໍາເນີນທຸລະກິດຂອງ ບໍລິສັດຫຼັກຊັບ, ສາຂາ ແລະ ໜ່ວຍບໍລິການຂອງບໍລິສັດຫຼັກຊັບ ແລະ ບໍລິສັດບໍລິຫານກອງທຶນເພື່ອການລົງທຶນ ຕາມການສະເໜີຂອງສໍານັກງານຄະນະກໍາມະການຄຸ້ມຄອງ ຫຼັກຊັບ;
10. ພິຈາລະນາ ຮັບຮອງການເຄື່ອນໄຫວທຸລະກິດ, ໂຈະການເຄື່ອນໄຫວທຸລະກິດ, ຖອນໃບຮັບຮອງການເຄື່ອນໄຫວທຸລະກິດຂອງ ບໍລິສັດປະເມີນມູນຄ່າຊັບສິນ, ທະນາຄານດູແລຊັບສິນ, ບໍລິສັດກວດສອບ, ບໍລິສັດຈັດລໍາດັບຄວາມໜ້າເຊື່ອຖື, ຕົວແທນຜູ້ຖືຮຸ້ນກູ້ ແລະ ພັນທະບັດລັດຖະບານ ຕາມການສະເໜີຂອງສໍານັກງານຄະນະກໍາມະການຄຸ້ມຄອງຫຼັກຊັບ;
11. ພິຈາລະນາ ອອກ ຫຼື ຖອນ ໃບຢັ້ງຢືນນັກວິຊາຊີບທຸລະກິດຫຼັກຊັບ, ປະກອບຄໍາເຫັນຕໍ່ການສ້າງຕັ້ງສະມາຄົມວຽກງານຫຼັກຊັບ ເພື່ອສະເໜີໃຫ້ພາກສ່ວນກ່ຽວຂ້ອງອະນຸຍາດສ້າງຕັ້ງ;
12. ພິຈາລະນາ ອະນຸຍາດ, ໂຈະ ແລະ ​ຍຸບ​ເລີກ ການດໍາເນີນທຸລະກິດຂອງຕະຫຼາດ​ຫຼັກ​ຊັບ ​ຕາມການ​ເຫັນ​ດີ​ຂອງ​ລັດຖະບານ;
13. ພິຈາລະນາ ອະນຸຍາດການດໍາເນີນທຸລະກິດ, ໂຈະ ແລະ ຍຸບເລີກ ການດໍາເນີນທຸລະກິດຂອງ ສູນຮັບຝາກຫຼັກຊັບ ຕາມການສະເໜີຂອງ ສໍານັກງານຄະນະກໍາມະການຄຸ້ມຄອງຫຼັກຊັບ;
14. ຊຸກຍູ້ ແລະ ປຸກລະດົມບຸກຄົນ, ນິຕິບຸກຄົນ ແລະ ການຈັດຕັ້ງ ປະກອບສ່ວນພັດທະນາວຽກງານຫຼັກຊັບ ໂດຍສະເພາະແມ່ນການຊຸກຍູ້ບໍລິສັດຈາກທຸກຂະແໜງການທຸລະກິດ ເຂົ້າຈົດທະບຽນໃນຕະຫຼາດຫຼັກຊັບ; 
15. ພົວພັນ​ຮ່ວມ​ມືກັບ​ຕ່າງປະ​ເທດ ​ແລະ ອົງການ​ຈັດ​ຕັ້ງ​ສາກົນ ​ກ່ຽວກັບ ການຄຸ້ມຄອງ ແລະ ພັດທະນາ ວຽກງານຫຼັກ​ຊັບ;  
16. ລາຍ​ງານ​ການ​ເຄື່ອນ​ໄຫວວຽກງານ​ຂອງ​ຕົນຕໍ່ລັດຖະບານ ຢ່າງ​ເປັນ​ປົກກະຕິ; 
17. ປະຕິບັດ​ໜ້າ​ທີ່​ອື່ນ ຕາມ​ທີ່ໄດ້ກໍານົດໄວ້ໃນກົດໝາຍ ແລະ ຕາມການ​ມອບ​ໝາຍ​ຂອງ ​ລັດຖະບານ.

ມາດ​ຕາ 4  ຂອບ​ເຂດ​ສິດ
	ຂອບເຂດສິດ ຂອງຄະນະກໍາມະການຄຸ້ມຄອງຫຼັກຊັບ ມີດັ່ງນີ້:
1. ອອກ ຂໍ້ຕົກລົງ, ຄໍາສັ່ງ, ແຈ້ງການ, ຄໍາແນະນໍາ ແລະ ລະບຽບການອື່ນ ທີ່ກ່ຽວຂ້ອງກັບວຽກງານຫຼັກຊັບ; 
2. ແຕ່ງຕັ້ງ ຫຼື ປົດຕໍາແໜ່ງ ຫົວໜ້າ ແລະ ຮອງຫົວໜ້າ ອົງການສືບສວນ-ສອບສວນ ກ່ຽວກັບວຽກງານຫຼັກຊັບ ແລະ ເຈົ້າໜ້າທີ່ສືບສວນ-ສອບສວນກ່ຽວກັບວຽກງານຫຼັກຊັບ ຕາມການສະເໜີຂອງ ຫົວໜ້າສໍານັກງານຄະນະກໍາມະການຄຸ້ມຄອງຫຼັກຊັບ; 
3. ສະເໜີຍົກເວັ້ນການຈັດຕັ້ງປະຕິບັດ​​ບາງເນື້ອ​ໃນຂອງນິຕິກໍາກ່ຽວກັບວຽກງານຫຼັກຊັບ ຕໍ່ ລັດຖະບານ ເພື່ອ​ພິ​ຈາ​ລະ​ນາ; 
4. ຍົກເວັ້ນການຈັດຕັ້ງປະຕິບັດບາງ​ເນື້ອ​ໃນ ຫຼື ທັງ​ໝົດ​ຂອງນິຕິກໍາ ທີ່​ຕົນ​ອອກ ຫຼື ຮັບ​ຮອງ ຕາມການສະເໜີຂອງສໍານັກງານຄະນະກໍາມະການຄຸ້ມຄອງຫຼັກຊັບ; 
5. ພິຈາລະນາມາດຕະການທາງບໍລິຫານຕໍ່ ບຸກຄົນ, ນິຕິບຸກຄົນ ແລະ ການຈັດຕັ້ງ ທີ່ລະເມີດ       ກົດໝາຍວ່າດ້ວຍຫຼັກຊັບ ຕາມການສະເໜີຂອງສໍານັກງານຄະນະກໍາມະການຄຸ້ມຄອງຫຼັກຊັບ;
6. ຮຽກເອົາຂໍ້ມູນ,​ ຄໍາໃຫ້ການ, ເອກະສານ ກ່ຽວກັບການເຄື່ອນໄຫວບັນຊີເງິນຈາກ ທະນາຄານ   ທຸລະກິດ, ບັນຊີຫຼັກຊັບ ແລະ ຂໍ້ມູນອື່ນ ຈາກພາກສ່ວນທີ່ກ່ຽວຂ້ອງ;
7. ມີຄໍາເຫັນຕໍ່ການປະ​ຕິ​ບັດ ​ການຍ້ອງຍໍ, ຊົມ​ເຊີຍ ແລະ ນຳໃຊ້​ມາດ​ຕະການ​ວິ​ໄນ ​​ຕໍ່​ພະນັກງານສຳນັກງານຄະນະກຳມະການຄຸ້ມຄອງຫຼັກຊັບ ທີ່ປະ​ຕິ​ບັດ​ໜ້າ​ທີ່​ດີ​ເດັ່ນ ຫຼື ລະ​ເມີດລະບຽບການ, ກົດໝາຍ ຕາມ​ລະບຽບ​ການ;
8. ມອບສິດ ແລະ ໜ້າທີ່ໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ໃນການເຄື່ອນໄຫວວຽກງານໃດໜຶ່ງ ກ່ຽວກັບການຄຸ້ມຄອງວຽກງານຫຼັກຊັບ;
9. ນໍາໃຊ້ສິດ​ອື່ນ ຕາມ​ທີ່ໄດ້ກໍານົດໄວ້ໃນກົດໝາຍ ແລະ ຕາມການ​ມອບ​ໝາຍ​ຂອງລັດຖະບານ.

ມາດຕາ 5  ໜ້າ​ທີ່ ​ແລະ ຂອບ​ເຂດສິດ ຂອງ ປະທານຄະນະ​ກຳມະການ​ຄຸ້ມ​ຄອງ​ຫຼັກ​ຊັບ
 ໜ້າ​ທີ່ ​ແລະ ຂອບ​ເຂດສິດ ຂອງປະທານ​​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ມີ​ດັ່ງ​ນີ້:
1. ຮັບຜິດຊອບ ຊີ້​ນຳ-ນຳພາ ການ​ເຄື່ອນ​ໄຫວ​ຂອງ ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ​ດ້ວຍ​ການວາງ​ທິດທາງ, ປະສານ​ສົມ​ທົບ​ກັບ​ຂະ​ແໜງ​ການ ​ແລະ ທ້ອງ​ຖິ່ນ​ ທີ່​ກ່ຽວ​ຂ້ອງຢູ່ພາຍ​ໃນປະ​ເທດ, ພົວພັນ​ຮ່ວ​ມມື​ກັບຕ່າງປະ​ເທດ ແລະ ສາກົນ; 
2. ເປັນ​ປະທານ​ກອງ​ປະຊຸ​ມສາມັນ ​ແລະ ວິສາມັນ​ຂອງ​ ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ; 
3. ລາຍ​ງານ​ຜົນ​ການເຄື່ອນໄຫວວຽກ​ງານ​ໃນ​ແຕ່ລະ​ໄລຍະ​ຂອງ​ ຄະນະ​ກຳມະການ​ຄຸ້ມ​ຄອງ​ຫຼັກຊັບ ຕໍ່ ລັດຖະບານ; 
4. ແບ່ງ​ຄວາມ​ຮັບຜິ​ດຊອບ​ໃຫ້ ​ແຕ່ລະ​ທ່ານໃນ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ; 
5. ເປັນ​ຜູ້​ລົງ​ລາຍ​ເຊັນ ​ກ່ຽວ​ກັບ ເອ​ກະ​ສານ​ທາງ​ດ້ານ​ນິ​ຕິ​ກຳ ແລະ ເອກ​ະສານທາງ​ການຂອງ ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ; 
6. ຮຽກ​ປະຊຸມສາມັນ ​ແລະ ວິສາມັນ​ຂອງ ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ; 
7. ປະຕິບັດໜ້າທີ່ ແລະ ນໍາໃຊ້ສິດອື່ນ ຕາມທີ່ໄດ້ກໍານົດໄວ້ໃນກົດໝາຍ ແລະ ຕາມການມອບໝາຍຂອງຂັ້ນເທິງ. 

ມາດຕາ 6  ໜ້າ​ທີ່ ​ແລ​ະ ຂອບ​ເຂດສິດ ຂອງ ​ຮອງ​ປະທານຄະນະ​ກຳມະການ​ຄຸ້ມ​ຄອງ​ຫຼັກ​ຊັບ
	ໜ້າທີ່ ແລະ ຂອບເຂດສິດ ຂອງຮອງປະທານຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ມີດັ່ງນີ້:
1. ປະຕິບັດ​ໜ້າ​ທີ່​ແທນ ປະທານຄະນະກໍາມະການຄຸ້ມຄອງຫຼັກຊັບ ​ຕາມ​ການ​ມອບ​ໝາຍ​ຂອງ​ປະທານຄະນະ​ກຳມະການ​ຄຸ້ມ​ຄອງ​ຫຼັກ​ຊັບ; 
2. ລົງ​ລາຍ​ເຊັນກ່ຽວ​ກັບ​ເອກະສານທາງ​ດ້ານ​ນິ​ຕິ​ກຳ ແລະ ເອກ​ະສານທາງ​ການຂອງ ຄະນະກໍາມະການຄຸ້ມຄອງຫຼັກຊັບ ຕາມ​ການ​ມອບ​ໝາຍ​ຂອງ​ປະທານຄະນະ​ກຳມະການ​ຄຸ້ມ​ຄອງ​ຫຼັກ​ຊັບ;
3. ປະຕິບັດໜ້າທີ່ ແລະ ນໍາໃຊ້ສິດອື່ນ ຕາມທີ່ໄດ້ກໍານົດໄວ້ໃນກົດໝາຍ ແລະ ຕາມ​ການ​ມອບ​ໝາຍຂອງຂັ້ນເທິງ. 

ນອກຈາກ ໜ້າທີ່ ແລະ ຂອບເຂດສິດ ທີ່ກໍານົດຂ້າງເທິງ ຮອງປະທານຄະນະກໍາມະການຄຸ້ມຄອງຫຼັກຊັບ, ຜູ້ປະຈໍາການ ຍັງມີໜ້າທີ່ ແລະ ຂອບເຂດສິດ ດັ່ງນີ້:
1. ຊີ້ນໍາ-ນໍາພາລວມ ກ່ຽວກັບການເຄື່ອນໄຫວວຽກງານປະຈໍາວັນຂອງ ສໍານັກງານຄະນະກໍາມະການຄຸ້ມຄອງຫຼັກຊັບ;
2. ສະເໜີ ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ພິຈາລະນາກ່ຽວກັບເປົ້າໝາຍທີ່ຈະເປັນຫົວໜ້າສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ; 
3. ອອກ ​ຂໍ້​ຕົກລົງ ​ແຕ່ງ​ຕັ້ງ, ຍົກຍ້າຍ ຫຼື ປົດຕໍາແໜ່ງ ບຸກຄະລາ​ກອນ​ຂອງ ສໍານັກງານຄະນະກໍາ    ມະການຄຸ້ມຄອງຫຼັກຊັບ; 
4. ສະ​ເໜີ​ປະທານ​ຄະນະກໍາມະການຄຸ້ມຄອງຫຼັກຊັບ ເພື່ອ​ອະນຸມັດຮຽກ​ປະຊຸມ​ວິສາມັນ ​ໃນ​ກໍລະນີ​ຈຳ​ເປັນ.

ໝວດ​ທີ 3
ໂຄງ​ປະ​ກອບ​ການ​ຈັດ​ຕັ້ງ

ມາດ​ຕາ 7  ໂຄງ​ປະ​ກອບ​ກົງ​ຈັກ
	ກົງຈັກຊ່ວຍວຽກຂອງ ຄະນະກໍາມະການຄຸ້ມຄອງຫຼັກຊັບ ແມ່ນຖືເອົາ ສໍານັກງານຄະນະກໍາມະການ  ຄຸ້ມຄອງຫຼັກຊັບ. 




ມ​າດ​ຕາ 8  ໂຄງ​ປະ​ກອບ​ບຸກ​ຄະ​ລາ​ກອນ
	ບຸກຄະລາກອນ ຂອງຄະນະກໍາມະການຄຸ້ມຄອງຫຼັກຊັບ ປະກອບມີ:
1. ຮອງນາຍົກລັດຖະມົນຕີ	ເປັນປະທານ;    
2. ຜູ້ວ່າການທະນາຄານແຫ່ງ ສປປ ລາວ		 	ເປັນຮອງປະທານ, ຜູ້ປະຈໍາການ;
3. ຮອງລັດຖະມົນຕີ ກະຊວງການເງິນ	ເປັນຮອງປະທານ;
4. ຮອງລັດຖະມົນຕີ ກະຊວງແຜນການ ແລະ ການລົງທຶນ	ເປັນກໍາມະການ;
5. ຮອງລັດຖະມົນຕີ ກະຊວງຍຸຕິທຳ	ເປັນກໍາມະການ;   
6. ຮອງລັດຖະມົນຕີ ກະຊວງອຸດສາຫະກຳ ແລະ ການຄ້າ        	ເປັນກໍາມະການ;
7. ຮອງລັດຖະມົນຕີ ກະຊວງປ້ອງກັນຄວາມສະຫງົບ	ເປັນກໍາມະການ;
8. ຮອງຜູ້ວ່າການທະນາຄານແຫ່ງ ສປປ ລາວ 	ເປັນກໍາມະການ;
9. ຮອງຫົວໜ້າອົງການໄອຍະການປະຊາຊົນສູງສຸດ	ເປັນກໍາມະການ; 
10. ຮອງລັດຖະມົນຕີ, ຮອງຫົວໜ້າຫ້ອງວ່າການສໍານັກງານນາຍົກລັດຖະມົນຕີ     ເປັນກໍາມະການ;
11. ຫົວໜ້າສໍານັກງານຄະນະກໍາມະການຄຸ້ມຄອງຫຼັກຊັບ		      	      ເປັນເລຂາ.

ໝວດ​ທີ 4
ຫຼັ​ກ​ການ ແລະ ແບບ​ແຜນ​ວີ​ທີ​ເຮັດ​ວຽກ

ມາດ​ຕາ 9  ຫຼັກ​ການ
	ຄະນະກໍາມະການຄຸ້ມຄອງຫຼັກຊັບ ເຄື່ອນໄຫວຕາມຫຼັກການ ດັ່ງນີ້:
1. ຄະນະ​ກຳມະການ​ຄຸ້ມຄອງ​ຫຼັກ​ຊັບ ​ເຄື່ອນ​ໄຫວວຽກ​ງານ​ຕາມຫຼັກການ-ລວມສູນ​ປະຊາທິປະ​ໄຕ, ປຶກສາ​ຫາລື ແລະ ຕົກລົງ​ວຽກ​ງານ​ເປັນ​ໜູ່ຄະນະ, ປະຕິ​ບັດ​ລະບອບ​ຫົວ​ໜ້າ​ດຽວ ບົນພື້ນຖານ​​ແບ່ງ​ງານ ​ໃຫ້​ບຸກຄົນ​ຮັບຜິດຊອບຢ່າງ​ຈະ​ແຈ້ງ ​ໂດຍ​ຖື​ເອົາ​ກອງ​ປະຊຸມ​ເປັນ​ຮູບ​ການ​ເຄື່ອນ​ໄຫ​ວຕົ້ນຕໍ.
2. ທຸກ​ການ​ເຄື່ອນ​ໄຫວ​ຂອງ ຄະນະ​ກຳມະການ​ຄຸ້ມຄອງ​ຫຼັກ​ຊັບ ​ແມ່ນອີງ​​ໃສ່​ ກົດໝາຍ, ລະບຽບການ ແລະ ຫຼັກການ​ລວມຂອງ ​ລັດຖະບານ, ນໍາ​ເອົາ​ແນວທາງ​ນະ​ໂຍບ​າຍຂອງ​ພັກ ​ແລະ ລັດຖະບານ ມາ​ຈັດ​ຕັ້ງ​ຜັນ​ຂະ​ຫຍາ​ຍ​ໃຫ້​ໄດ້​ຮັບ​ຜົນ​ເປັນ​ຈິງ.

ມາດ​ຕາ 10 ແບບ​ແຜນ​ວິ​ທີ​ເຮັດ​ວຽກ
	ຄະນະກໍາມະການຄຸ້ມຄອງຫຼັກຊັບ ມີແບບແຜນວິທີເຮັດວຽກ ດັ່ງນີ້:
1. ຄະນະກຳມະການຄຸ້ມຄອງຫຼັກຊັບ ເຄື່ອນໄຫວວຽກງານຕາມລະບອບປະຊຸມ. ກອງປະຊຸມຄະນະກຳມະການຄຸ້ມຄອງຫຼັກຊັບ ປະກອບດ້ວຍກອງປະຊຸມ ສາມັນ ແລະ ວິສາມັນ. ກອງປະຊຸມສາມັນເປີດຂຶ້ນສາມເດືອນຕໍ່ຄັ້ງ, ສ່ວນກອງປະຊຸມວິສາມັນສາມາດເປີດຂຶ້ນເວລາໃດກໍໄດ້ ຖ້າມີຄວາມຈຳເປັນ ຕາມການຮຽກຂອງປະທານຄະນະກຳມະການຄຸ້ມຄອງຫຼັກຊັບ ຫຼື ຕາມການສະເໜີຂອງຮອງປະທານຄະນະກໍາມະການຄຸ້ມຄອງຫຼັກຊັບ, ຜູ້ປະຈໍາການ ຫຼື ຕາມການສະເໜີຂອງກຳມະການຫຼາຍກ່ວາເຄິ່ງໜຶ່ງ.
2. ກອງປະຊຸມຄະນະກຳມະການຄຸ້ມຄອງຫຼັກຊັບ ຈະເປີດຂຶ້ນໄດ້ກໍຕໍ່ເມື່ອ ມີຄະນະກໍາມະການ      ເຂົ້າຮ່ວມຫຼາຍກວ່າເຄິ່ງໜຶ່ງຂອງ ຈຳນວນຄະນະກໍາມະການທັງໝົດ.
3. ກອງປະຊຸມຄະນະກຳມະການຄຸ້ມຄອງຫຼັກຊັບຕົກລົງບັນຫາ ໂດຍຖືເອົາຕາມສຽງສ່ວນຫຼາຍ ຂອງຄະນະກໍາມະການທີ່ເຂົ້າຮ່ວມກອງປະຊຸມ. ໃນກໍລະນີຫາກມີສຽງເທົ່າກັນ ສຽງຂອງປະທານ    ກອງປະຊຸມເປັນອັນຕັດສິນ. 
ໝວດ​ທີ 5
ບົດ​ບັນ​ຍັດ​ສຸດ​ທ້າຍ

ມາດ​ຕາ 11 ງົບ​ປະ​ມານ
ງົບປະມານ ທີ່ນໍາໃຊ້ເຂົ້າ​ໃນການ​ເຄື່ອນ​ໄຫ​ວວຽກ​ງານ, ປະກອບ​ວັດຖຸ​ເຕັກນິກ, ກໍ່​ສ້າງ​ພື້ນຖານ​ໂຄງ​ລ່າງ ​ແລະ ​ຍົກລະດັບບຸກຄະລາ​ກອນ​ຂອງ​ ຄະນະ​ກຳມະການ​ຄຸ້ມຄອງ​ຫຼັກ​ຊັບ ​ແລະ ສຳນັກງານ​ຄະນະ​ກຳມະການ​   ຄຸ້ມ​ຄອງ​ຫຼັກ​ຊັບ ​ແມ່ນ​ມອບໃຫ້ທະນາຄານ​ແຫ່ງ ສປປ ລາວ ​ເປັນ​ຜູ້​ຮັບຜິດຊອບ.
		ມອບໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ເປັນຜູ້ຮັບຜິດຊອບຄຸ້ມຄອງບໍລິຫານງົບປະມານ ເຂົ້າໃນການເຄື່ອນໄຫວວຽກງານດ້ວຍຕົນເອງ.

ມາດ​ຕາ 12 ເຄື່ອງໝາຍ ແລະ ຕາປະທັບ  
	ຄະນະກໍາມະການຄຸ້ມຄອງຫຼັກຊັບ ມີເຄື່ອງໝາຍ ແລະ ຕາປະທັບ ສະເພາະຂອງຕົນ ເພື່ອນໍາໃຊ້ເຂົ້າໃນການເຄື່ອນໄຫວວຽກງານທາງລັດຖະການຂອງຕົນ.

ມາດ​ຕາ 13 ການ​ຈັດ​ຕັ້ງ​ປະ​ຕິ​ບັດ
ຄະນະກໍາມະການຄຸ້ມຄອງຫຼັກຊັບ, ທະນາຄານແຫ່ງ ສປປ ລາວ, ບັນດາ​ກະຊວງ, ອົງການ​ລັດທຽບ​ເທົ່າ​ກະຊວງ, ອົງການຈັດຕັ້ງຂັ້ນສູນກາງ, ອົງການ​ປົກຄອງ​ທ້ອງ​ຖິ່ນທຸກຂັ້ນ ແລະ ພາກສ່ວນຕ່າງໆທີ່ກ່ຽວຂ້ອງ ຈົ່ງ​ຮັບ​ຮູ້ ​ແລະ ຈັດ​ຕັ້ງປະຕິບັດດຳລັດ​ສະບັບ​ນີ້​ໃຫ້​ໄດ້​ຮັບ​ຜົນ​ດີ.

ມາດ​ຕາ 14 ຜົນ​ສັກ​ສິດ
ດຳລັດສະບັບ​ນີ້ ມີ​ຜົນ​ສັກສິດ​ນັບ​ແຕ່​ວັນ​ລົງ​ລາຍ​ເຊັນ​ເປັນ​ຕົ້ນ​ໄປ ແລະ ​ປ່ຽນ​ແທນດໍາລັດຂອງນາຍົກລັດຖະມົນຕີ​ວ່າ​ດ້ວຍ​ການຈັດຕັ້ງ ແລະ ການເຄື່ອນໄຫວຂອງຄະນະກໍາມະການຄຸ້ມຄອງຫຼັກຊັບ ສະບັບ​ເລກທີ 195/ນຍ, ລົງວັນທີ 12 ມິຖຸນາ 2017.

  						        ນາ​ຍົກ​ລັດ​ຖະ​ມົນ​ຕີ ແຫ່ງ ສປປ ລາວ

